
Azərbaycan Respublikası Daxili İşlər Nazirliyinin Daxili Qoşunlarının HƏRBİ VƏTƏNPƏRVƏRLİK qəzeti

“Azərbaycan” qəzetinin müxbiri
Bahadur İmanquliyevin müəllifi olduğu
“İlham Əliyevin Kəlbəcərə və Laçına sə-
fəri Ermənistanın son təxribatlarına ən
tutarlı cavabdır” başlıqlı məqalənin ic-
timai aktuallığını nəzərə alaraq  oxucula-
rımıza təqdim edirik.

Xəbər verildiyi kimi, Prezident İlham
Əliyev və birinci xanım Mehriban Əliyeva
avqustun 16-da Kəlbəcər və Laçın rayon-
larında səfərdə olublar. Bu səfər də işğal-
dan azad olunmuş ərazilərə edilən əvvəlki
səfərlər kimi, ölkə və dünya ictimaiyyətinə
verilən vacib mesajlarla yadda qaldı. Nə idi
həmin mesajlar?

Dövlət başçısı Ömər aşırımının ən
hündür yerindən ölkəyə müraciət etdi: “Bu
aşırımın hündür hissəsində dayanaraq bir
daha Azərbaycan xalqını tarixi Zəfər mü-
nasibətilə təbrik etmək istəyirəm”. Kəlbəcə-
rə müharibədən sonra ilk dəfə səfər et-
diyini, bu bölgənin yenidən bərpa olunub
qurulacağını bəyan edən dövlət başçısı öl-
kə mətbuatına da səsləndi: “1969-cu ilin
iyun ayında Ermənistan Basarkeçər rayo-
nunun adını dəyişdirərək ona “Vardenis”
adı qoymuşdur. Xahiş edirəm ki, Azərbay-
canda bu bölgə ilə bağlı hazırlanan re-
portajlarda və ümumiyyətlə, bizim ümumi
leksikonumuzda “Vardenis” yox, Basarke-
çər adı bərpa edilsin. İndiki Ermənistan
ərazisində yerləşən bütün digər qədim
Azərbaycan yaşayış məntəqələri əsl adları
ilə də çağırılmalıdır”.

Heç yadımızdan çıxmaz: erməni işğal-
çıları Kəlbəcəri tərk edəndə vaxt istədilər
və bizim humanistlik edərək onlara verdi-
yimiz zamanda 1993-cü ildə kəlbəcərlilər-
dən onlara qalmış evlərə od vurdular, me-
şələri qırdılar, infrastrukturu dağıtdılar və

torpağa minalar basdırdılar. Torpaqlarımız
işğaldan azad edildikdən sonra isə onların
törətdikləri bu ağlasığmaz vəhşiliklər dünya
ictimaiyyətinə bütün çılpaqlığı ilə, ildırım
sürəti ilə yayıldı. Hamı bir daha şahid oldu
ki, unitazını belə, dalına sarıyıb qaçan

yadelli varvarlar hətta dünyanın ən faydalı
və zərif canlısı olan arılara divan tutmuş,
yüzlərlə, minlərlə arı pətəyini od vurub yan-
dırmış, bəşər tarixində rast gəlinməyən
qəddarlıq və vəhşiliklər törətmişlər. Heç
vaxt, heç bir işğalçı belə rəzilliyi özünə rə-
va bilməzdi. Amma ermənilər bunu da
bacardılar.

Halbuki, erməni təbliğatçıları yüz illər
boyu bu yerlərin, bu torpaqların onların
“dədə-baba yurdları” olması barədə əfsa-
nələr uydurmuşlar. Fərqinə də varmamış-
lar ki, əgər üstündə yaşadığın torpağa
belə vəhşiliklə divan tutursansa, deməli,
bu yerin sahibi deyilsən və heç vaxt da
olmamısan.

İşğalçı Ermənistan məğlub edilməsinə
baxmayaraq, bu gün də bütünlükdə sülhün
və əmin-amanlığın qəddar düşməni kimi
qalmaqdadır. Əsrlər boyu faşizm ideologi-
yası ilə iliyinədək zəhərləndirilən xalqın si-
yasi elitası da, sıravi insanlarının əksəriy-
yəti də özlərini faşizmin kölələri kimi yaşa-
mağa məhkum ediblər.

Sadə bir məqama diqqət yetirək: mü-
haribə artıq 9 aydır qurtarıb. Bu müddətdə
Azərbaycanın atdığı bütün addımlar sülhə
və işğaldan azad edilmiş ərazilərdə iqtisa-
diyyatın dirçəlməsinə yönəlib. İşğalçı Er-
mənistan isə faşizmin quluna çevrildiyini

anlamadan revanş siyasətindən əl çəkmir.
Paşinyan danışıqlara hazır olduğunu bə-
yan edir, amma elə bu bəyanatda 30 il er-
məni vandallığını dilə gətirməyən Minsk
Qrupundan təkliflər gözlədiyini bildirir.

Bütün sərhədlərimiz boyu məğlub və
məhv edilən erməni ordusu təxribatlar tö-
rədir, qatil və cani Sarkisyan Rusiya sülh-
məramlılarının nəzarəti altındakı Azərbay-
can ərazilərində peyda olaraq sərsəm bə-

yanatlar səsləndirir.
Azərbaycan Prezidentinin Kəlbəcər və

Laçına səfəri isə bütün bunlara ən tutarlı
cavabdır. O cavab ki, onlar bunun təsirini
az sonra görəcəklər, həm də təkcə gör-
məyəcəklər, yaşayacaqlar, əgər ona yaşa-
maq demək olacaqsa.

Bəs belə olan halda döyüş ritorikası ilə
ağzı köpüklənən məğlub Ermənistanın
məqsədi nədir? Erməniləri bəşəriyyətə ən
qədim, ağıllı və müdrik xalq kimi sırıyan
ideologiyanın bünövrəsində hansı məqsəd-
lər gizlədilib? Onların bu ifrat düşmənçilik-
də qazancları varmı? Bu sualların tək ca-
vabı var: intihar!

Azərbaycan Prezidentinin səfərini işıq-
landıran videogörüntülərdə iki xalqın eyni
torpağa necə fərqli münasibətinin bir daha
şahidi olduq. Biz azərbaycanlılar tarix boyu
qurub-yaratmağa, ermənilər isə dağıtma-
ğa, məhv etməyə can atıblar. Prezident yol
boyu görünənləri şərh edir və danışır: “Er-
mənilər 30 il ərzində bizim torpaqlarımızı
ancaq istismar edirdi, təbii sərvətləri tala-
yırdı, evləri dağıdırdı, sökürdü. Sonra da
deyirdi ki, bura erməni torpağıdır. Bura heç
vaxt erməni torpağı olmayıb və bundan
sonra heç vaxt olmayacaq. Bu, Azərbaycan
torpağıdır. Biz azərbaycanlılar - bu torpaq-
ların sahibləri qayıtmışıq. Düşməni tor-
pağımızdan qovaraq, düşmən ordusunu
məhv edərək, qəhrəmanlıq, fədakarlıq gös-
tərərək qayıtmışıq”.

Bəli, qayıtmışıq və qayıdışımızla yeni-
dən tikib-qurmağa başlamışıq. Müharibə-
dən bir neçə ay sonra “Kəlbəcər” yarım-
stansiyasının tikintisinə başlanmış və 6 ay
ərzində işlər sona çatmışdır. İndi də bu
ərazilərdə tunel, hava limanı inşa olunur.
Erməni işğalçılarının tör-töküntüləri isə

Rusiya sülhməramlılarının nəzarəti altında
olan ərazilərimizdə postlar qurur, təxribatlar
törətməyə cəhdlər edirlər. Əlavə şərhə
ehtiyacı olmayan fərqi görürsünüzmü?

İlham Əliyevin Kəlbəcərə və Laçına səfəri Ermənistanın son təxribatlarına ən tutarlı cavabdır

Türkiyə Respublikasının İstanbul şəhə-
rində 17-20 avqust 2021-ci il tarixlərində
“İDEF-2021” 15-ci Beynəlxalq Müdafiə Sə-
nayesi Sərgisi keçirilib. Türkiyə Respublika-
sının Prezidenti cənab Rəcəb Tayyib
Ərdoğanın iştirakı ilə 17 avqust 2021-ci il
tarixdə sərginin təntənəli açılış mərasimi
olub. Sərgidə dünyanın 53 ölkəsindən 1236
hərbi sənaye şirkəti iştirak edib.

Azərbaycan sərgidə öz müdafiə sənaye-
si məhsulları ilə təmsil olunub. Digər illərdən
fərqli olaraq ölkəmiz bu il sərgidə 44 günlük
Vətən müharibəsində istifadə olunan silahla-
rı da nümayiş etdirib. Builki məhsullar ara-
sında yeniliklərdən biri də snayper tüfəngi
olub ki, onu digər silahlardan fərqləndirən
xüsusiyyəti iki min metr məsafədə hədəfin
vurulması və güllə deyil, mərminin atılması-
dır. Belə ki, mərmi iki min metrlik məsafədə

on metrlik radiusda hədəfi tamamilə məhv
edir. Həmçinin, sərgidə Azərbaycan stendin-
də müxtəlif çaplı silahlar, əl qumbaraları,
kombinə olunmuş döyüş patronları və digər
hərbi ləvazimatlar sərgilənib. 

Sözügedən sərgidə Daxili İşlər Nazirli-
yindən daxili qoşunlar komandanının 1-ci
müavini-qərargah rəisi general-mayor Tofiq
Hüseynovun rəhbərliyi ilə DQBİ-nin maddi-
texniki təminat idarəsində silahlandırma
xidmətinin rəisi polkovnik Sadiq Xəlilov və
DİN-in maddi-texniki təminat baş idarəsinin
silah, sursat və xüsusi vasitələrlə təminat
şöbəsinin rəis müavini polis polkovnik-ley-
tenantı Cavid Bayramovdan ibarət nüma-
yəndə heyəti iştirak edib.

Sərgi zamanı nümayəndə heyəti ilə
“Aselsan Elektronik Sənaye və Ticarət Ano-
nim Şirkəti”nin direktoru Özgür Kürüm,

“BMC Otomotiv Sənaye və Ticarət Anonim
Şirkəti”nin Afrika və Orta Şərq bölgələri üzrə
direktoru Hakan Pamuk arasında görüşlər
olub, əməkdaşlıq imkanları ilə bağlı fikir mü-
badiləsi aparılıb, nümayəndə heyətinə hə-
min şirkətlər tərəfindən istehsal edilən rabitə
cihazları, xüsusi avadanlıqlar və avtomobil
texnikaları nümayiş etdirilib.

Nümayəndə heyəti “Nurol Makina və Sə-
naye Anonim Şirkəti”, “Roketsan Sənaye və
Ticarət Anonim Şirkəti”, “Havelsan Anonim
Şirkəti”, “Katmerciler Anonim Şirkəti” və
digər şirkətlərin pavilyonlarına baş çəkib, hə-
min şirkətlərin istehsal etdikləri silah-sursat,
xüsusi vasitələr, zirehli texnika ilə tanış olub.

Səfər zamanı nümayəndə heyəti Türkiyə
Respublikası Jandarm Baş Komandanının
müavini general-leytenant Zafer Halis Koç
və Jandarm Baş Komandanlığının Baş

Aviasiya İdarəsinin rəisi general-mayor Ali
Doğan tərəfindən qəbul edilib.

Bir çox ölkənin təmsil olunduğu tədbirdə

Azərbaycan stendinə xüsusi maraq gös-
tərilib.

Mətbuat xidməti

Daxili İşlər Nazirliyinin nümayəndə heyəti “İDEF-2021” 
Beynəlxalq Müdafiə Sənayesi Sərgisində iştirak edib

“Vaxt dəyişir, amma erməni faşizminin eybəcər sifəti dəyişmir”, -
deyən dövlət başçısı səfər zamanı vacib bəyanatlar verib

Şəxsi heyətin qarşısına qoyulan
dövlət əhəmiyyətli tapşırıqların
uğurla icrasında, gündəlik xidməti-
döyüş fəaliyyətində bir çox faktorla
yanaşı, vacib məsələlərdən biri də
hərbi qulluqçuların maddi-texniki
təminatıdır. Belə ki, onların lazımi
təchizat növləri ilə təminatında
əsas yük 64412 saylı hərbi hissənin
üzərinə düşür. Bu günlərdə hərbi
hissəyə xidməti ezamiyyətim za-
manı mərkəzi anbarların fəaliyyəti
ilə yaxından tanış oldum. 

Məlumat üçün qeyd edim ki,
hərbi hissə 1992-ci ilin iyun ayının
12-də daxili işlər nazirinin müvafiq
əmrilə yaradılıb. O vaxtdan bu gü-
nə kimi inkişaf edərək təqdirəlayiq
xidmət yolu keçib.

Hərbi hissənin komandiri pol-
kovnik-leytenant Anar Nəbiyev, öz
növbəsində, daxili qoşunlar koman-
danlığının əsas diqqət yetirdiyi sa-
hələrdən birinin qoşunların maddi-

texniki təchizatı olduğunu nəzərə
çatdırdı. Qeyd etdi ki, qoşunların
maddi-texniki təchizatının daha da
möhkəmləndirilməsi istiqamətdə
genişmiqyaslı işlər davam etdirilir.

Hərbi hissə öz təyinatı baxımın-
dan xüsusi və çox məsuliyyətli və-
zifələri uğurla icra edir. Daxili Qo-
şunların Baş İdarəsini və hərbi his-
sələri vaxtlı-vaxtında və normativ
sənədlərə uyğun müvafiq bölgüyə
əsasən tam təmin edir. Yəni Daxili
Qoşunların hərbi hissələrinin mər-

kəzləşdirilmiş maddi-texniki təmi-
natını hərbi hissə həyata keçirir.
Onu da xüsusi vurğulamaq lazımdır
ki, qoşunların əsas təchizat növləri
üzrə ehtiyatlar hərbi hissədə cəm-

ləşdirilir. Müxtəlif təşkilatlardan və
müəssisələrdən hərbi hissəyə daxil
olan bütün növ əmlaklar, eləcə də
ərzaq məhsulları ictimai nəzarət
komissiyasının iştirakı ilə yoxlanılıb
anbarlara qəbul edilir. Sonra müva-
fiq göstərişlərə əsasən hərbi hissə-
lərin təminatına buraxılır.

Anbarların etibarlı mühafizəsi-
nin təmin olunması üçün burada
müvafiq siqnalizasiya sistemi qu-
raşdırılıb. Bütün anbarlar yanğın-
dan mühafizə vasitələri ilə təchiz
edilib. Həmçinin, daxili rabitənin
təşkili məqsədilə 32 abonentlik ATS
quraşdırılaraq istifadəyə verilib.    

Polkovnik-leytenant A.Nəbiyev
hərbi hissədə ayrı-ayrı xidmət sa-
hələrinə aid anbarların və emalat-
xanaların mövcud olduğunu dedi.
Əsas diqqət yetirilən məsələlərdən
biri də anbarlarda səliqə-sahmana,
yanğın təhlükəsizliyi qaydalarına
riayət edilməsi və hərbi qulluqçula-
rın bu qaydalarla bağlı təlimatlandı-
rılmasıdır: “Deyə bilərəm ki, şəxsi
heyət öz fəaliyyətini rəhbər sənəd-
lərin tələbləri əsasında qurur, hər
bir hərbi qulluqçu qarşısına qoyu-
lan tapşırıqların məsuliyyətini tam

dərk edir və funksional vəzifələrini
uğurla həyata keçirir. Nümunəvi
xidməti, nizam-intizamı ilə fərqlə-
nən hərbi qulluqçulardan kimya an-
barları rəisi gizir Zirəddin Məmmə-
dov, mühəndis anbarları rəisi gizir
Səməd Səfərli və tibb anbarları
rəisi gizir Aytən Həsənovanın adla-
rını çəkə bilərəm”. 

Gizirlər Z.Məmmədov, S.Sə-
fərli və A.Həsənova anbarlarda
olan maddi-texniki vəsaitlərin vaxt-
lı-vaxtında mədaxil-məxaricinə, on-
ların buraxılması üzrə sənədlərin
düzgün tərtib edilməsinə, dəqiq
uçotun aparılmasına, daxili qayda-
lara riayət olunmasına, yanğından
mühafizəyə və ümumilikdə, bütün
təhlükəsizlik tədbirlərinin yerinə ye-
tirilməsinə cavabdehdirlər. 

Daxili Qoşunların Baş İdarəsi-
nin və hərbi hissələrin maddi-tex-
niki təminatını hərtərəfli və fasiləsiz
həyata keçirmək, anbarlarda saxla-
nılan əmlakların nomenklaturasını
bilmək, onların komplektliyinə, möv-
cudluğuna, o cümlədən, keyfiyyəti-
nə nəzarət etmək də anbar rəis-
lərinin funksional vəzifələrinə da-
xildir. Günün sonunda anbarlarda

olan əmlakların hesabatı dəqiq
aparılır, mədaxil-məxaric sənədləri
məsul icraçıya təqdim olunur. Bun-
dan başqa, ayda bir dəfədən az ol-
mayaraq, məsul icraçı ilə tutuşdur-
ma aparılır.

Bu sahədə xidmət edən məsul
icraçılar qarşılarına qoyulan tapşı-
rıqların öhdəsindən layiqincə gəlir-
lər. Mühəndis əmlakları anbarında

məsul icraçı gizir Azadə Hümbə-
tova və kimya əmlakları anbarında
məsul icraçı gizir Aygün Əliyeva
qeydiyyat kitablarını, qeydiyyat
blanklarını,  habelə anbarlardan
əmlakların buraxılması üzrə sənəd-
ləri düzgün tərtib edir, uçot kitab-
larını vaxtlı-vaxtında hazırlayır, sə-
nədlərin qorunub saxlanılmasına
məsuliyyətlə yanaşırlar. Sadala-
nanlarla yanaşı, anbar rəisləri ilə
razılaşdırılmış şəkildə mədaxil-mə-
xaric sənədlərini yazır, qeydiyyat
kitablarında olan maddi vəsaitlərin
qalıqlarını anbarın qeydiyyat məlu-
matları ilə müntəzəm olaraq tutuş-
dururlar. Onlar deyirlər ki, hər bir
hərbi qulluqçu vəzifələrinə məsuliy-
yətlə yanaşsa, fəaliyyətini rəhbər
sənədlərin tələbləri əsasında qursa

və öz sahəsi üzrə dərin biliklərə
yiyələnsə, həmişə uğur əldə edər.
Bunun üçün hərbi qulluqçu daima
öz üzərində çalışmalı, peşə vərdiş-
lərinin təkmilləşdirilməsi istiqamə-
tində səy göstərməlidir.

Hərbi hissədə fəaliyyət göstə-
rən digər anbarlar kimi mərkəzləş-
dirilmiş tibb anbarlarının xidməti
təqdirəlayiqdir. Tibb anbarları rəisi
gizir Aytən Həsənova 6 ildir ki, üzə-
rinə düşən vəzifələrin öhdəsindən
layiqincə gəlir. Hərbi hissə koman-
dirinin sözlərinə görə, əsas vəzifəsi
Daxili Qoşunların Baş İdarəsini və
hərbi hissələri vaxtlı-vaxtında tibbi
dərman preparatları ilə təmin et-
məkdən ibarət olan gizir A.Həsəno-
va Vətən müharibəsi dövründə fa-
siləsiz olaraq döyüş bölgəsində
olan şəxsi heyətin tibbi təminatının
qayğısına qalıb. Maddi-texniki vasi-
tələrin anbarlardan verilib-alınma-
sına, düzgün saxlanılmasına, uço-
tunun dəqiq aparılmasına və faktiki
mövcudluğuna, anbarlarda daxili
qaydalara riayət olunmasına və sa-
nitar vəziyyətə cavabdehlik daşı-
yan anbar rəisi bütün görülən işlər-
də mərkəzləşdirilmiş tibb anbarla-
rında məsul icraçı gizir Bənövşə
Hacıverdiyevanın əməyinin olduğu-
nu dedi. Məsul icraçı kimi uzun
müddət xidmət edən gizir B.Hacı-
verdiyeva verilən tapşırıqların icra-
sını yüksək səviyyədə təmin etdiyi
üçün cari ilin birinci yarımilinin xid-
məti-döyüş fəaliyyətinin yekunları-
na görə hərbi hissə komandiri tə-
rəfindən mükafatlandırılıb. 

Haqqında danışdığımız hərbi
qulluqçuların hər birinə xidmətlərin-
də uğurlar diləyirik.  

baş leytenant Nigar Ağayeva

HƏRBİ HİSSƏLƏRİN MƏRKƏZLƏŞDİRİLMİŞ MADDİ-TEXNİKİ TƏMİNATI UĞURLA TƏŞKİL OLUNUR

44 gün davam edən Vətən mü-
haribəsində Daxili Qoşunlar öz dö-
yüş qabiliyyətini bir daha göstərdi.
Vətən müharibəsində düşmən üzə-
rində qələbə qazanmağımızda
dost və qardaş ölkə olan Türkiyə-
dəki hərbi məktəblərdə təhsil alan
hərbi qulluqçularımızın böyük
əməyi oldu. Ümumilikdə, Daxili Qo-
şunların inkişafında Türkiyə Daxili
İşlər Nazirliyinin Jandarm Qüvvə-
ləri Baş Komandanlığının hərtərəfli
dəstəyi və çoxşaxəli yardımı həmi-
şə minnətdarlıqla qeyd olunur. Da-
xili Qoşunların hərbi qulluqçuları
Türkiyə Respublikası Jandarm
Qüvvələrinin təlim-tədris mərkəz-
lərində təhsil alaraq ixtisaslarını ar-
tırır, aidiyyəti hərbi kursları müvəf-
fəqiyyətlə keçərək, peşəkarlıq vər-
dişlərinə yiyələnirlər.

Xidməti fəaliyyət üzrə geniş bi-
liklər əldə etmək, qabaqcıl təcrübə-
yə yiyələnmək və peşəkar hazırlığı
daha da yüksəltmək məqsədilə
99713 saylı hərbi hissənin xüsusi
təyinatlı dəstəsinin komandiri pol-
kovnik Zəfər Yusibov və Daxili Qo-
şunların Baş İdarəsinin qərarga-
hında əməliyyat və döyüş hazırlığı
idarəsinin döyüş hazırlığı şöbəsin-
də xüsusi təyinatlı bölmələrin ha-
zırlığı üzrə baş zabit polkovnik-ley-
tenant Tural Novruzov cari il iyu-
lun 25-dən avqustun 14-dək Tür-

kiyə Respublikasında ezamiyyətdə
olublar.

Vətən müharibəsi iştirakçıları
olan zabitlərimiz Jandarm Qüvvə-
ləri Baş Komandanlığının Ankara
şəhərində yerləşən Jandarm Ko-
mando Özəl Asayiş Komandanlı-
ğında “Helikopterdən atlanma və
toplanma mütəxəssisi” kursunda
iştirak ediblər. Komandanlığın pe-
şəkar müəllim heyəti tərəfindən ke-
çirilən təlimlərə Türkiyə və Azər-
baycandan 30 nəfər hərbi qulluqçu
cəlb olunub. Lakin müvafiq kursu
21 nəfər müvəffəqiyyətlə bitirib.
Nəzəri və praktiki məşğələlər for-
matında keçirilən təlim kursunda
xüsusi taktiki hazırlıq, dağçılıq, he-
likopterdən və təlim qülləsindən
atlanma, xilasetmə, eləcə də yara-
lıların sudan və qurudan təxliyyəsi
mövzuları öyrədilib və məşq etdi-
rilib. Bundan başqa, hərbi qulluq-
çunun su səthində qalması, uzun
məsafəyə müxtəlif vəziyyətlərdə
üzmə, yaralı şəxsin suda daşınma-
sı və suda batan hərbi qulluqçunun
xilas edilməsi qaydaları üzrə prak-
tiki məşğələlər keçirilib.

Kurs barədə məlumat verən
polkovnik-leytenant T.Novruzov bil-
dirdi ki, ilk olaraq, jandarm koman-
do özəl asayiş komandanı general-
mayor Yusuf Cavlak, daha sonra
təlim-tədris şöbəsinin rəisi polkov-
nik Necmeddin Tetiklə görüşlər ke-

çirilib. Səmimi şəraitdə keçən gö-
rüşlər zamanı komandoların təlim
proqramları və onlarla keçirilən
müvafiq komando kursları barədə,
həmçinin, Daxili Qoşunların xüsusi
təyinatlı dəstələrinin fəaliyyətinin
perspektivləri haqqında söhbətlər
aparılıb.

Polkovnik-leytenant T.Novru-
zov kursda qazanılan təcrübə, nai-
liyyətlər və keçirilən məşğələlərin
metodikasından danışdı. Xüsusi
vurğuladı ki, iki qardaş ölkənin hər-
bi qulluqçuları kurs zamanı keçiri-
lən məşğələlərdə əzmkarlıq və pe-
şəkarlıq nümayiş etdiriblər.  

Avqustun 13-də Jandarm Ko-
mando Özəl Asayiş Komandanlığı-
nın təlim-tədris şöbəsinin rəisi pol-
kovnik Necmeddin Tetik tərəfindən
kursu bitirən hərbi qulluqçularımıza
sertifikatlar və təşəkkürnamələr
təqdim edilib. 

Azərbaycan Respublikasının
Prezidenti, Silahlı Qüvvələrin Ali
Baş Komandanı cənab İlham
Əliyev öz çıxışlarında Azərbaycan-
Türkiyə hərbi əməkdaşlığının ordu-
muzun döyüş qabiliyyətinin artırıl-
masında böyük rol oynadığını bil-
dirib: “Türkiyə və Azərbaycan iki
qardaş ölkə, dünya miqyasında bir-
birinə ən yaxın olan ölkələrdir. Hər-
bi əməkdaşlığımız gündən-günə
möhkəmlənir”.

kapitan Sadıq Rəfiyev

Xüsusi təyinatlıların hazırlığı istiqamətində qabaqcıl
təcrübənin öyrənilməsi diqqət mərkəzindədir

16073 saylı hərbi hissənin yük-
sək döyüş hazırlığı və nümunəvi
fəaliyyəti ilə fərqlənən bölmələ-
rindən biri də kapitan Məmməd
Məmmədovun komandiri olduğu
xüsusi vasitələrin tətbiqi bölməsidir.
Bölmə funksional vəzifələrindən
irəli gələn bütün tapşırıqların icra-
sına məsuliyyətlə yanaşır. 

“Bölmənin döyüş hazırlığının
artırılması üçün şəxsi heyətin dö-
yüş təliminin metodiki cəhətdən
düzgün keçirilməsi, mənəvi-psixo-
loji durumun yüksək olması, hərtə-
rəfli təminatın mövcudluğu qarşıya
qoyulan tapşırıqların dəqiq və vax-
tında yerinə yetirilməsinə zəmin ya-
radır. Bölməyə təhkim olunmuş dö-
yüş texnikasının, sursatların və
əmlakların vəziyyətinin daima diq-
qətdə saxlanılması, daxili qayda-
qanuna riayət edilməsi də olduqca

vacibdir”. Bu sözləri bölmə koman-
diri kapitan M.Məmmədov dedi. 

O, bölmənin uğurlu fəaliyyətin-
dən bəhs edərkən söylədi ki, qarşı-
ya qoyulan xüsusi tapşırıqların mü-
vəffəqiyyətlə yerinə yetirilməsinə
daim hazır olmaq şəxsi heyətin
əsas vəzifələrindən biridir. Keçirilən
təlim və məşğələlərin, həmçinin,
aparılan tərbiyə işinin əsas məqsə-
dini də məhz bu amillər təşkil edir:
“Yüksək döyüş hazırlığı, möhkəm
hərbi intizam və nümunəvi xidmət
bizim əsas prinsipimizdir. Bu məq-
sədlə, tərtib olunmuş məşğələ cəd-
vəlinə əsasən, hərbi qulluqçularla
sıra hazırlığı, fiziki hazırlıq, Daxili
Qoşunların taktiki hazırlığı, atəş
hazırlığı, taktiki hazırlıq, ictimai-si-

yasi hazırlıq və ixtisas hazırlığın-
dan məşğələlər təşkil olunur. Həm-
çinin, kütləvi iğtişaşların qarşısının
alınması, xüsusi vasitələrdən istifa-
də zamanı təhlükəsizlik qaydaları-
na əməl olunması mövzusunda ke-

çirilən məşğələlər zamanı tədris
olunan mövzuların hərbi qulluqçu-
lar tərəfindən dərindən mənimsə-
nilməsinə xüsusi diqqət yetirilir”. 

Tərbiyə işi saatlarında bölmə-
nin şəxsi heyətilə yüksək intizama
nail olmaq və onun qorunub saxla-
nılması mövzusunda söhbətlər
aparılır. Aparılan söhbətlərin kol-
lektivin möhkəmləndirilməsində mü-
hüm rol oynadığını vurğulayan ka-
pitan M.Məmmədov qeyd etdi ki,
əsas diqqət hərbi qulluqçularda Və-
tənə sədaqət, dövlətə və dövlətçi-
liyə, hərbi anda sadiqlik, hərbi xid-
mətin çətinliklərinə dözümlülük kimi
keyfiyyətlərin aşılanmasına verilir. 

Bölmə komandiri təlim proq-
ramlarında nəzərdə tutulmuş təd-

birlərlə yanaşı, qrup və yarımqrup
komandirlərinin hazırlıqlarına da
xüsusi diqqət yetirildiyini nəzərə
çatdırdı. O, şəxsi heyətin bilik sə-
viyyəsinin, eləcə də peşə vərdişlə-
rinin təkmilləşdirilməsinin bu ba-
xımdan xüsusi əhəmiyyət kəsb et-
diyini dedi: “Bölmədə şəxsi heyətin
tərbiyə işinin əsas istiqaməti hərbi
qulluqçuların döyüş ruhunun yük-
səldilməsi, hərbi intizamın möh-
kəmləndirilməsi, eləcə də sağlam
kollektivin yaradılmasına nail ol-
maqdır. Məhz bu səbəbdən bölmə-
nin komandir heyətinin, o cümlə-
dən, qrup və yarımqrup koman-
dirlərinin hazırlığına ciddi diqqət
yetirilir”.

Kapitan M.Məmmədov təlim və
məşğələlərdə nümunəvi xidmətilə
fərqlənən, öz işinə məsuliyyətlə ya-
naşan hərbi qulluqçulardan baş
leytenant Kamran Rəsulzadə, ley-
tenant Xəqani Abdullazadə, baş
çavuş Cavid Allahverdiyev, çavuş
Babək Həsənov, baş əsgər Zakir
Abışovun, müddətli həqiqi hərbi
xidmət hərbi qulluqçularından kiçik
çavuş Vüqar Hətəmxanovun adla-
rını çəkdi. 

Qeyd olunanlar onu deməyə
əsas verir ki, hərbi xidmətdə daim
əzmkarlıq və nümunə göstərməyi
bacaran xüsusi vasitələrin tətbiqi
bölməsi bundan sonra da üzərinə
düşən vəzifələri uğurla icra edəcək,
əldə edilən müsbət nəticələri qoru-
yub saxlayacaq.

kapitan Xədicə Hacızadə

HƏRBİ XİDMƏTDƏ ƏZMKARLIQ VƏ NÜMUNƏ GÖSTƏRMƏYİ
BACARAN XÜSUSİ VASİTƏLƏRİN TƏTBİQİ BÖLMƏSİ

Vətən müharibəsində yaralanmış hərbi
qulluqçularımızla görüşüb, onların keçdik-
ləri döyüş yolu xatirələrini qələmə almaq
məqsədilə Daxili Qoşunların Hərbi Qospi-
talında olduğum zaman palataların birində
öz çarpayısında oturub, yalnız silahdaşla-
rının danışdığı müharibə xatirələrini sakit
şəkildə dinləyən bir hərbi qulluqçumuz, is-
tər-istəməz, diqqətimi cəlb etdi. İlk baxış-
dan onun müharibə iştirakçısı olmayan,
səhhətində yaranmış hər hansı bir problem
səbəbindən burada müalicə alan hərbi qul-
luqçulardan biri olduğunu sanmışdım. Nə-
hayət, növbə Pərvin adlı bu hərbi qulluqçu-
muza çatanda məlum oldu ki, Şuşa istiqa-
mətində gedən döyüşlər zamanı aldığı ağır
partlayış travması səbəbindən nitqi tutul-
duğu üçün sakit dayanıbmış. Bu baxımdan
qeydiyyat apardığım dəftəri qazi silahdaşı-
mıza uzadıb, ona verdiyim sualları yazaraq
cavablandırmasını rica etmişdim.   

Beləliklə, Vətən müharibəsində qəhrə-
mancasına döyüşərək yaralanmış hərbi
qulluqçularımızın həyat və döyüş yolundan
bəhs edən “Qazilərimiz” rubrikasının siz-
lərə təqdim etdiyimiz budəfəki qəhrəmanı
çavuş Xudiyev Pərvin Vitali oğludur.          

Çavuş P.Xudiyev 1992-ci il oktyabrın
14-də Bakı şəhərində anadan olub. Orta
təhsilini Sabunçu rayonunun Pirşağı qə-
səbəsində yerləşən akademik Xoşbəxt
Yusifzadə adına 112 saylı orta məktəbdə
alıb. Atası Vitali Xudiyev 2003-cü ildə vəfat
edib. O zaman Pərvinin 10, bacısı Ayselin
isə 11 yaşı vardı. Silahdaşımızın anası
Pərvanə xanımın qeyd etdiyi kimi, həyat
yoldaşı vəfat etdikdən sonra ailə bir sıra
çətinliklərlə üzləşdiyindən, Azərbaycan
Dövlət Neft Şirkətinin Zığ qəsəbəsində yer-
ləşən bazasında əvvəlcə xadiməçi, bir
müddət sonra operator vəzifəsində çalışa-
raq övladlarını böyüdüb, vətənpərvər ruhda
tərbiyə edib. Pərvin orta təhsilini başa vur-
duqdan sonra böyük ruh yüksəkliyi ilə hərbi
xidmətə yola düşüb. Müddətli həqiqi hərbi
xidmətini 2010-cu ilin oktyabr ayından
2012-ci ilin aprel ayınadək Daxili Qoşun-
ların 16077 saylı hərbi hissəsində keçib.
Uşaq yaşlarından hərbi xidmətə böyük ma-

rağı olduğundan, müddətli həqiqi hərbi xid-
mətini başa vurduqdan sonra qoşunların
99713 saylı hərbi hissəsinin xüsusi vasitə-
lərin tətbiqi dəstəsində müddətdən artıq
həqiqi hərbi xidmətdə qalaraq, Vətən qarşı-
sında şərəfli borcunu yerinə yetirməkdə
davam edib. 2015-ci ilin may ayından
25033 saylı hərbi hissənin xüsusi təyinatlı
dəstəsində xidmətini davam etdirən çavuş
P.Xudiyev əvvəlcə snayper qrupunda heyət
nəfəri, 2016-cı ilin iyul ayından yaralandığı
günədək isə xüsusi həmlə qrupunda atıcı-
sanitar kimi vəzifə borcunu ləyaqətlə yerinə
yetirib. Xidmət etdiyi dövrdə yüksək döyüş
hazırlığı, hərbi intizamı və nümunəvi xid-
mətilə fərqlənib, hərbi hissə komandanlı-
ğının etimadını doğruldub. 

Pərvin bu hərbi hissədə xidmətə başla-
dığı gündən ailə üzvləri onu tək qoymayıb,
Lənkəran şəhərində kirayə tutduğu mənzil-
də ana və bacısı ilə birgə yaşayıblar. Bu
barədə məlumat verən Pərvanə xanım
canından çox sevdiyi oğlundan ayrı ya-
şamamaq, bir ana kimi övladına dəstək
olmaq üçün hətta öz ərizəsi ilə işindən
ayrıldığını və Bakıdan Lənkərana köçərək,
müvəqqəti də olsa burada yaşamaq barə-
də qərar verdiyini dedi. Cəsur silahdaşımız
Vətən müharibəsində aldığı ağır travma
səbəbilə tərxis olunduqdan sonra Xudiyev-
lər ailəsi Sabunçu rayonunun Kürdəxanı
qəsəbəsində yerləşən evlərinə qayıdıb.    

Vətən müharibəsi başlayanda çavuş
P.Xudiyev digər silahdaşları kimi böyük ruh
yüksəkliyi ilə hərbi əməliyyatlara qatılıb. İş-
ğal altında olan qədim yurd yerlərimizi düş-
mən tapdağından azad etmək hər bir dö-
yüşçü kimi Pərvinin də böyük arzusu, xü-
susi təyinatlı amalı olub. Məhz buna görə
də Füzuli və Şuşa istiqamətlərində aparılan
hərbi əməliyyatlarda fəal iştirak edən çavuş

P.Xudiyev vətənpərvər döyüşçü kimi hər
zaman fərqlənib. 

Qospitalda qeydlər apardığım dəftəri
vərəqləyir, Pərvinin öz dəst-xətti ilə yazdığı
müharibə xatirələrini gözdən keçirirəm.
Məlum olur ki, 25033 saylı hərbi hissənin
“Gürzə” şərti adını daşıyan xüsusi təyinatlı
dəstəsində xidmət etmiş silahdaşımızın ilk
döyüş yolu 2020-ci il oktyabrın 17-də Fü-
zuli istiqamətində, “Karyer” deyilən ərazi-
dən başlayıb. Hansı ki, burada ermənilərin
“Beton post” deyilən möhkəmləndirilmiş
mövqeləri yerləşirdi. Tərkibində Pərvinin də
olduğu qrupun şəxsi heyəti bu döyüşdə
düşmənin xeyli sayda canlı qüvvəsini məhv
edərək, möhkəmləndirilmiş postlarını tut-
mağa müvəffəq olub. İştirak etdikləri növ-
bəti hərbi əməliyyat isə doğma Şuşanın
düşmən tapdağından azad olunması üzrə
döyüş tapşırığının yerinə yetirilməsi idi.

Özünün də qeyd etdiyi kimi, burada onların
qrupunun yerinə yetirdiyi əsas tapşırıq
Xankəndidən Şuşa istiqamətinə hərəkət
edən düşmən qüvvələrinin qarşısını alaraq,
onları məhv etmək olub: “Bu məqsədlə
düşmənin xəbəri olmadan, gizli bir şəkildə
irəliləyərək, Şuşa ətrafındakı çətin keçilə
bilən sıldırımlı qayaları aşaraq yüksəklikdə
özümüzə mövqe tutduq. Ermənilərin Şuşa-
dakı silahlılara köməyə gələn qüvvəsinin
qarşısını qətiyyətlə alan hərbi qulluqçuları-
mız baş vermiş döyüşlər zamanı düşmənin
hərbi texnikalarını, həmçinin, xeyli sayda
canlı qüvvəsini məhv etdilər. Sonradan er-
məni silahlılarının bizi pusquya salaraq,
mövqelərimizi tutmaq cəhdləri isə elə
onların öz acı məğlubiyyətləri ilə nəticələn-
di. Mən özüm də düşmənin çoxlu sayda
canlı qüvvəsini məhv etdim. Bir müddət
sonra bizimlə açıq döyüşə girməkdən
qorxub çəkinən düşmən uzaq məsafədən
mövqelərimizi artilleriya atəşinə tutmağa
başladı. Elə bu zaman yaxınlığıma düşən
minaatan mərmisinin partlaması nəticəsin-
də travma aldım. Dərhal döyüşçü yoldaşım
çavuş Zamiq Ağayev ilkin tibbi yardım
göstərdikdən sonra digər silahdaşım çavuş
Heydər Heydərovla birgə məni güllə və
mərmi yağışı altından çıxarıb, meşəlik əra-
zidə olan təhlükəsiz bir yerə gətirdilər. Bu-
rada xeyli yaralı vardı. 3 gün burada qal-
dıqdan sonra, noyabrın 9-u axşam oradan
təxliyyə olunduq. Əvvəlcə bizi Hadrut qə-
səbəsinə, orada tibbi yardım göstərildikdən
sonra Füzuli Rayon Xəstəxanasına, ora-
dan isə Bakıya, Daxili Qoşunların Hərbi
Qospitalına gətirdilər. Şükürlər olsun ki,
burada həkimlərimizin sayəsində sağlamlı-
ğım qismən bərpa olunub. Lakin tam sa-
ğalmağım üçün müalicəmi indi də davam
etdirirəm”.

Çavuş P.Xudiyev, həmçinin, dəftərdə
onunla birgə döyüşdə fəal iştirak edən cə-
sur silahdaşlarının adlarını da qeyd etməyi
unutmayıb. Yazdığı sətirlərdə Şuşa istiqa-
mətində gedən döyüşlərdə qəhrəmancası-
na vuruşaraq şəhid olmuş baş çavuş Vüsal
Allahyarov barədə xatirələri də yer alıb. Bir
zamanlar onun yarımqrup komandiri və ya-
xın dostu olmuş Vüsalın, eləcə də şəhid
olmuş digər silahdaşlarının əziz xatirəsini
heç zaman unutmayacağını qeyd edib. Xü-
susi təyinatlı cəsur döyüşçü yoldaşlarından
baş çavuşlar Kənan Kərimov, Fərid Əmi-
yev, çavuşlar Heydər Heydərov, Zeynal
Məmmədov, Qafqaz Hüseynov, Zamiq
Ağayev, İlkin Abuyev və Famil Məmmə-
dovun adlarını qeyd edərək, onların, həm-
çinin, digər silahdaşlarının Vətən mühari-
bəsi zamanı böyük şücaət göstərərək
düşmənə sarsıdıcı zərbələr vurduqlarını
qürur hissi ilə xatırladığını yazıb. 

Azərbaycan Respublikası Prezidentinin
18.12.2020-ci il tarixli, 25.12.2020-ci il ta-
rixli, 29.12.2020-ci il tarixli müvafiq sərən-
camları ilə çavuş Xudiyev Pərvin Vitali oğlu
“Döyüşdə fərqlənməyə görə”, “Füzulinin
azad olunmasına görə” və “Şuşanın azad
olunmasına görə” medalları ilə təltif edilib.

25033 saylı hərbi hissədə “Gürzə” şərti
adını daşıyan xüsusi təyinatlı dəstənin xü-
susi həmlə qrupunda yarımqrup komandiri,
“Döyüşdə fərqlənməyə görə”, “Füzulinin
azad olunmasına görə” və “Şuşanın azad
olunmasına görə” medalları ilə təltif edilmiş
kiçik gizir Mövlan Astanov (Vətən müha-
ribəsi zamanı Şuşa istiqamətində gedən
döyüşlərdə yaralanıb) çavuş P.Xudiyevlə
eyni qrupun tərkibində Vətən müharibəsin-
də birgə iştirak edib. O, Pərvini əsl vətən-
pərvər döyüşçü kimi xarakterizə edərək,
hər zaman qrupun nümunəvi və intizam-
lı hərbi qulluqçularından biri olduğunu
bildirdi. 

Adını Vətənimizin hərb tarixinə qızıl
hərflərlə yazan cəsur qazimizə bundan
sonrakı həyatında ancaq uğurlar diləyirik.

mayor Anar Əhmədov

“DÜŞMƏNİ  PUSQUYA  SALARAQ  XEYLİ 
SAYDA CANLI QÜVVƏSİNİ MƏHV ETDİK”

Ana dilimizdə fədakarlığa səsləyən, dö-
yüş ruhu aşılayan və ehtiram hissi doğuran
Vətən, şəhid, qazi sözləri qan yaddaşımız-
da əbədi olaraq qalacaqdır. Vətən torpağın-
da yaşamaq xoşbəxtlik, onun müdafiəsi,
bütövlüyü uğrunda vuruşmaq isə ləyaqət-
lilik, dəyanətdir. Şəhidlərimiz və qazilərimiz
xalqımızın şərəfini ucaldan, ulu əcdadları-
mızın təməlini qoyduqları hərbi ənənələri
öz igidlik nümunələri ilə zənginləşdirən
qeyrətli oğullardır. Ərazi bütövlüyümüzün
bərpa olunmasında onların hər birinin
müstəsna xidməti var.

44 günlük Vətən müharibəsində Daxili
İşlər Nazirliyinin Daxili Qoşunları qarşısına
qoyulan döyüş tapşırıqlarını rəşadətlə yeri-
nə yetirib. Hərbi qulluqçularımızın ön cəb-
hədə göstərdikləri hünər və peşəkarlıq Və-
tən müharibəsi salnaməsində xüsusi olaraq
öz əksini tapıb. 

Müddətdən artıq həqiqi hərbi xidmət hər-
bi qulluqçusu olmuş baş çavuş Qurbanov
Ruslan Üzeyir oğlu Vətən müharibəsində
şəhidlik zirvəsinə ucalan xüsusi təyinatlıla-
rımızdan biridir. Onun ömür yolunu tədqiq
etdim, ailə üzvləri və silahdaşları ilə danış-
dım, xidməti sənədlərdən zəruri məlumatlar
topladım. 

Ruslan 1991-ci il sentyabrın 7-də Bilə-
suvar rayonunun Ağalıkənd yaşayış məntə-
qəsində anadan olub. Üzeyir Qurbanov və
İlhamə Şəmiyevanın qurduğu ailədə bö-
yüyərək boya-başa çatan Ruslanın iki ba-
cısı, bir qardaşı var. Qurbanovlar ailəsinin
ikinci övladı olan Ruslan vətənpərvər ruhda
tərbiyə edilib. 

Atası Birinci Qarabağ müharibəsinin iş-
tirakçısıdır, Füzuli və Cəbrayıl rayonlarının
müdafiəsi uğrunda erməni işğalçılarına
qarşı döyüşüb. Həmin müharibədən Ağalı-
kəndin iki nəfər sakini sağ qayıtmayıb. 

Ağalıkənd tam orta məktəbinin məzunu
olan Ruslan müəllimləri və yoldaşlarının
hörmətini qazanıb. O, rəsmlər çəkməyə
maraq göstərib, idmanla da məşğul olub.
Məktəb illərindən hərbçi peşəsinə rəğbətlə
yanaşıb. Doğmalarına öz qayğısını əsir-
gəməyən, həmkəndlilərinin hörmətini sax-
layan gənc idi. 

2009-cu ilin oktyabr ayında Ruslan
müddətli həqiqi hərbi xidmətə çağırılıb.
Müdafiə Nazirliyinin Daşkəsən rayonunda
yerləşən “N” saylı hərbi hissəsində hərbi
xidmət keçib. 2011-ci ilin aprel ayında ordu
sıralarından ehtiyata buraxılıb. 

2013-cü ilin may ayının 10-da Ruslan
Daxili Qoşunların sıralarına müddətdən ar-
tıq həqiqi hərbi xidmətə qəbul olunub. Belə-
liklə, həyatını hərbi xidmətə bağlamağı qə-

rar verib. Həmin vaxtdan Vətən müharibə-
sinədək olan dövrdə qoşunların 17072 say-
lı hərbi hissəsində xidmət edib. Hərbi his-
sədə xüsusi vasitələrin tətbiqi dəstəsinin
xüsusi vasitələrin tətbiqi bölməsində xüsusi
vasitələrin tətbiqi qrupunun yarımqrupunda
atıcı, xüsusi təyinatlı dəstədə xüsusi həmlə
qrupunun yarımqrupunda pulemyotçu vəzi-
fələrinə təyin edilərək ona göstərilən etima-
dı doğruldub. Öz funksional vəzifələrini vic-
danla yerinə yetirib. Xüsusi təyinatlı kimi
döyüş hazırlığının qorunub saxlanılması və
yüksəldilməsi üçün daim əzmlə çalışıb. Tə-
limlərdə, məşğələlərdə təhkim olunmuş si-
lahın, xüsusi vasitələrin taktiki-texniki xüsu-
siyyətlərini dərindən mənimsəyib, peşə bi-
likləri və vərdişlərinin təkmilləşdirilməsi ba-
xımından öz bacarığı ilə seçilib. Xidmət et-
diyi bölmənin qarşısına qoyulan tapşırıqla-
rın yerinə yetirilməsində ayıq-sayıqlıq nü-
mayiş etdirib. Nümunəvi xidməti nəzərə alı-
naraq komandanlıq tərəfindən müntəzəm
olaraq mükafatlandırılıb. 

2020-ci ilin 27 sentyabrında erməni iş-
ğalçılarına qarşı başlayan Vətən mühari-
bəsi minlərlə xüsusi təyinatlı kimi Ruslanın
da həyatının ən şərəfli döyüş sınağı oldu.
O, öz döyüşçü keyfiyyətləri ilə bu sınağa
hazır idi. Hərbi hissənin xüsusi təyinatlı
dəstəsinin şəxsi heyətinin tərkibində müha-
ribənin ilk günündən ön cəbhəyə göndəri-

lərək düşmənə qarşı qətiyyətlə vuruşub.
Onun zamanca qısa döyüş yolu Kəlbəcər
rayonu istiqamətində, Murovdağ ərazisində
keçib. Mürəkkəb dağlıq relyefə, qeyri-sabit
hava şəraitinə malik bu ərazidə atəş altında
hücuma keçərək işğalçıların müdafiə xətti-
nin yarılması çətin döyüş tapşırığı idi. Mü-
dafiə Nazirliyinin “N” saylı hərbi hissəsinin
xüsusi təyinatlıları ilə birgə qoşunların xü-
susi təyinatlılarının da daxil olduqları qrup-
lar təcavüzkarın Murovdağdakı mövqeləri-
nə tutarlı atəş zərbələri endirərək onu ciddi
itkiyə məruz qoyublar. 

16073 saylı hərbi hissədə xüsusi təyi-
natlı dəstənin komandiri, Vətən müharibəsi
iştirakçısı mayor Zaur Rəhimov bildirdi ki,
o, 17072 saylı hərbi hissədə xüsusi təyi-
natlı dəstənin komandiri olarkən Ruslan
onun tabeliyində xidmət edib. Xüsusi tə-
yinatlının nizam-intizamlı hərbi qulluqçu ol-
duğunu, atəş və fiziki hazırlığında yüksək
nəticələr göstərdiyini, o vaxt onun pulem-
yotçu vəzifəsinə təyin edilməsi üçün vəsa-
tət qaldırdığını söylədi. Məlumat verdi ki,
Ruslan zoğalı beret daşıma hüququ uğrun-
da yarışa da cəlb olunub, lakin dizindən zə-
də aldığından məqsədinə çatmayıb. Bu-
nunla yanaşı, xüsusi həmlə qruplarının ya-
rışlarında uğurla iştirak edərək 1-ci və 3-cü
yerləri tutub. Ötən il Vətən müharibəsin-
dən əvvəl xüsusi təyinatlı bölmələrin təlim
toplanışında iştirak etdiklərini də nəzərə
çatdırdı. 

Mayor Z.Rəhimov dedi ki, Ruslan Mu-
rovdağ uğrunda döyüşlərdə yenilməz ira-
dəyə malik və qorxmaz hərbi qulluqçu kimi
fərqlənib, son nəfəsinədək içdiyi hərbi anda
sadiq qalıb. 

Daxili İşlər Nazirliyinin İsmayıllı Rayon
Polis Şöbəsinin Post-Patrul Xidməti Bölmə-
sinin komandir müavini, Daxili Qoşunların
sabiq hərbi qulluqçusu, Vətən müharibəsi
iştirakçısı polis baş leytenantı Qurban
Səfərli məlumat verdi ki, Ruslanın qrup ko-
mandiri olub. Onun təlimlərdə yüksək mə-
harət göstərdiyini vurğuladı: “Heç vaxt yo-
rulduğunu büruzə verməzdi, yoldaşların-
dan kimsə yorulduqda ona kömək edərdi.
Həmişə döyüşlərin başlamasını səbirsizlik-
lə gözlədiyini deyirdi. Şəhidlərin qisasını al-
mağı və bu yolda həyatını qurban ver-
məyi ən şərəfli amal hesab edirdi. Elə bil

ki, bu ali məqama ucalacağını öncədən
duymuşdu. 

Müharibə başlayanda qrupda bütün si-
lahlara uyğun sursat paylandı. Ruslanın
pulemyot silahına daha çox sursat lazım
idi. Dedik ki, bu sayda sursat apara bilməz-
sən, bölək, razılaşmadı, özü götürdü. “Elə
yerdə lazım olar ki, uzaqda olarsınız” - de-
yə söylədi. Sentyabrın 27-si axşam müəy-
yən olunmuş istiqamət üzrə bir neçə qrupla

irəliləməyə başladıq. Murovdağda hərəkət
etmək çətin idi. Həm döyüşürdük, həm də
yüksəkliklərə qalxırdıq. Kəlbəcər istiqamə-
tində düşmənin iki postunu ələ keçirdik.
Sonrakı tapşırığımız Susuzluq kəndini
azad edərək burada mövqeyimizi möhkəm-
ləndirmək idi. Bu plan dəyişdi, döyüş şəraiti
nəzərə alınaraq geri qayıtmaq əmri verildi.
Sentyabrın 28-də düşmən bizim qüvvələrin
yerini təsbit edərək iriçaplı silahlardan, o
cümlədən, minaatanlardan atəşə tutdu.
Ruslanı sonuncu dəfə görəndə pulemyotun
lentini belinə dolamışdı. İşğalçılara pulem-
yotdan atəş açarkən minaatan mərmisi-
nin partlayışından ağır yaralanaraq şəhid
oldu”.

17072 saylı hərbi hissənin sabiq hər-
bi qulluqçusu, Vətən müharibəsi qazisi,
II qrup əlil Ümman Baxşalıyev də Ruslanla
birgə xidmət edib və döyüş bölgəsinə yol-
lanıb. O, Murovdağ uğrunda döyüşlərdə
Ruslanın və digər xüsusi təyinatlılarımızın
şücaət göstərdiklərini dedi. Onun sözlərinə
görə, Ruslan döyüşlərə qatıldığı gündən
yoldaşlarına ruh yüksəkliyi aşılayırdı. Pu-
lemyotun döyüş dəstini tək daşıyırdı. Sər-

rast atəşi ilə işğalçıların atəş nöqtələrini
susdururdu. Postlardan birində düşmənin
7 nəfər hərbçisini məhv etmişdi. Ümman
danışdı ki, Murovdağda olarkən xüsusi təyi-
natlılarımıza digər istiqamətdə hərəkət et-
mək tapşırılıb. Döyüşçülərimiz təhlükəli zo-
nadan çıxarkən düşmən onların yerini aş-
karlayıb və minaatanlardan atəş açıb. Bu
zaman bir sıra hərbi qulluqçularımız şəhid
olub və yaralanıblar. Onların arasında
Ruslan da vardı. 

Göygöl Rayon Qeydiyyat Şöbəsi tə-
rəfindən verilən 3 oktyabr 2020-ci il tarixli
ölüm haqqında şəhadətnamədə R.Qurba-
novun 28.09.2020-ci il tarixdə hərbi əmə-
liyyatlar nəticəsində kəllənin və üz sümük-
lərinin sınığı yaralanmasından həlak oldu-
ğu barədə qeydlər öz əksini tapıb. 

Şəhid hərbi qulluqçumuz Ağalıkənd
qəbiristanlığında dəfn olunub. 

Azərbaycan Respublikası Prezidentinin
imzaladığı 15 dekabr 2020-ci il tarixli,
29 dekabr 2020-ci il tarixli müvafiq sə-
rəncamlarla baş çavuş R.Qurbanov ölü-
mündən sonra “Vətən uğrunda” və “Kəlbə-
cərin azad olunmasına görə” medalları ilə
təltif edilib. 

“Aran” Uşaqların Sağlam Gələcəyi İcti-
mai Birliyinin sədri İbrahim Hüseynovun
tərtibçisi olduğu, “Radius” mətbəəsində işıq
üzü görən “Qələbə şəhidləri” kitabında
Ruslan haqqında məlumat verilib. 

Ağalıkənd sakinlərinin xoşməramlı tə-
şəbbüsü və birgə zəhməti nəticəsində
kənddə şəhid həmyerlilərinin xatirəsinə
abidə ucaldılıb. Qeyd edim ki, Vətən mü-
haribəsində bu kənddən 6 nəfər soyda-
şımız şəhidlik zirvəsinə ucalıb. 

2020-ci il martın 1-də Ruslan ailə qu-
rub. 2021-ci il yanvarın 5-də onun oğul öv-
ladı dünyaya gəlib, öz adını daşıyır. 

Hərbi qulluqçumuzun istedadının bəh-
rəsi olan rəsmləri, müxtəlif əl işləri ondan
yadigar qalıb. Ailəsi tərəfindən evdə şəhidə
həsr olunan xatirə guşəsi yaradılıb. 

Şəhidin atası Üzeyir Qurbanov qeyd et-
di ki, Ruslan doğma kəndində xeyirxah işlər
görüb, həyatda dürüst, əqidəsinə sadiq,
dostluqda etibarlı, inanclı insan kimi ya-
şayıb. Hərbi qulluqçu adına heç vaxt xələl
gətirməyib, hərbi formanı qürurla daşıyıb. 

Ürəyi Vətən sevgisi və düşmənə nifrət
hissi ilə döyünən Ruslan hərbçi olaraq ar-
zusuna qovuşdu, igid döyüşçü kimi mü-
qəddəs şəhidlik məqamına ucaldı. 

Allah rəhmət eləsin!

Yalçın Abbasov

VƏTƏN SƏMASINDA RUHU
SEVİNƏN İGİD DÖYÜŞÇÜ...

Şəhidlərimiz

Qazilərimiz

Daxili Qoşunların Ali Hərbi
Məktəbində xidmətin keyfiyyət-
lə yerinə yetirilməsində, şəxsi
heyətin sağlamlığının qorunub
saxlanılmasında tibb xidməti-
nin fəaliyyəti danılmazdır. 

Tibb xidməti rəisi vəzifələ-
rini icra edən tibb xidməti kapi-
tanı Sevinc Cəfərova şəxsi he-
yətin tibbi təminatına, məktəb-
də müalicə-profilaktika, sanita-
riya-gigiyena tədbirlərinin hə-
yata keçirilməsinə, xəstə hərbi
qulluqçulara vaxtlı-vaxtında la-
zımi tibbi yardımın göstərilmə-

sinə cavabdehlik daşıyır. O,
tibb xidmətinin öz işini gündəlik
olaraq məktəb rəisi tərəfindən
təsdiq olunmuş plana əsasən
təşkil etdiyini bildirdi. Öncə xid-
mət daxilində iclas keçirilir, gün

ərzində görüləcək işlərin böl-
güsü aparılır, hər bir hərbi qul-
luqçuya aidiyyəti üzrə tapşırıq-
lar verilir. 

Tibb xidmətinin hərbi qul-
luqçuları - həkim-stomatoloq

tibb xidməti baş leytenantı Sa-
mir Aslanlı, həkim-terapevt gi-
zir Əliqulu Kazımov və feldşer
gizir Ceyran Malıyeva qoyulan
tapşırıqları uğurla və vaxtında
icra edirlər. 

Xidmət rəisi hərbi hissədə
sanitar-gigiyenik vəziyyətin də
qənaətbəxş olduğunu sözləri-
nə əlavə etdi. O, şəxsi heyətin
sağlamlığının qorunması barə-
də məlumat verərkən bildirdi
ki, havaların kəskin isti keçmə-
si ilə əlaqədar olaraq profilaktik
tədbirlər görülməkdədir. Şəxsi
heyətin daima qaynadılmış su
ilə təminatı diqqət mərkəzində
saxlanılır. 

Zabitimiz onu da vurğuladı
ki, tibb xidməti tərəfindən gün

ərzində qarovul xidmətinə,
eləcə də hissənin digər naryad
növlərinə cəlb olunmuş şəxsi
heyətin tibbi müayinəsi aparılır.
Sağlamlığında problem aşkar
olunan hərbi qulluqçu dərhal
xidmətdən azad edilir, ona
hərtərəfli tibbi yardım göstərilir,
ehtiyac yarandıqda tibb mən-
təqəsinə ambulator müalicəyə
götürülür. 

Bütün dünyada, eləcə də
ölkəmizdə koronavirus pande-
miyası səbəbindən hərbi qul-
luqçuların təhlükəli infeksiyaya
yoluxmasının qarşısının alın-
ması, onların sağlamlığının qo-
runması məqsədilə profilaktik
tədbirlər həyata keçirilir. Xid-
mət rəisi bildirdi ki, COVID-19
infeksiyasına qarşı mübarizə
məqsədilə məktəbdə şəxsi he-
yətin peyvənd olunmasının
yüksək keyfiyyətlə təşkil edil-
məsi üçün bütün zəruri tədbir-
lər görülüb. Tibb xidməti kapi-
tanı S.Cəfərova Daxili İşlər Na-
zirliyinin 1 saylı poliklinikasının
həkim heyəti tərəfindən şəxsi
heyətin peyvənd olunduğunu
nəzərimizə çatdırdı. 

Apardığım müşahidə və
hərbi qulluqçularla söhbətlərim
əsnasında tibb xidmətinin mə-
suliyyət hissi ilə çalışdığının
şahidi oldum. 

kapitan Sadıq Rəfiyev

ALİ  HƏRBİ  MƏKTƏBİN  TİBB  XİDMƏTİ  VƏZİFƏ
BORcLARININ  İcRASINA  MƏSULİYYƏTLƏ  YANAŞIR

Hərbi hissənin döyüş xid-
məti dedikdə, ilk növbədə, dö-
yüş bayrağının, anbarların, hər-
bi hissənin obyektlərinin müha-
fizə və müdafiəsindən söhbət
gedir. 16073 saylı hərbi hissə-
nin komendant bölüyü hissənin
etibarlı şəkildə qorunmasını hə-
yata keçirir. Hərbi hissə koman-
danlığı tərəfindən müsbət xa-
rakterizə olunan bölüyün şəxsi
heyəti daim ayıq-sayıqlığı və
əzmkarlığı ilə fərqlənir.  

Bölük komandirinin müavini
baş leytenant Elman İbrahi-
movla söhbət zamanı o, döyüş
xidmətinin xüsusiyyətlərini vur-
ğulayaraq, üzərlərinə düşən

mühüm tapşırıqların əhəmiyyə-
tini diqqətə çatdırdı. 2005-ci ilin

iyul ayından Daxili Qoşunların
sıralarında - 16077, 12318 saylı
hərbi hissələrdə müxtəlif vəzifə-
lərdə xidmət edib. 2016-cı ilin
oktyabr ayından 16073 saylı
hərbi hissədə xidmətini davam
etdirir. Komandir müavini kimi
şəxsi heyətin döyüş hazırlığının
yüksəldilməsi üçün çalışan za-
bit tələbkarlığı ilə yanaşı, şəxsi
heyətdən diqqət və qayğısını
da əsirgəmir.

Komendant bölüyündə xid-
mətin çətin, lakin şərəfli olduğu-
nu və döyüş xidmətinə seçilən
hərbi qulluqçuların döyüş və

mənəvi-psixoloji hazırlıqlarının
nəzərə alındığını söyləyən ko-
mandir müavini onu da xüsusilə
vurğuladı ki, məsuliyyətli, eyni
zamanda, mühüm vəzifəni yeri-
nə yetirmək üçün bölükdə xid-
mət edən hər bir hərbi qulluq-
çunun fiziki baxımdan sağlam,
hərbi intizamının qənaətbəxş
və atəş hazırlığının yüksək sə-
viyyədə olması vacib amillərdir. 

Bu gün xidmətə cəlb olunan
şəxsi heyətdə sadalanan key-
fiyyətlərin olduğunu deyən baş
leytenant E.İbrahimov hərbi
qulluqçularla keçirilən məşğələ-
lərin əhəmiyyətini önə çəkdi,
şəxsi heyətin hərbi bilik və ba-
carığının artırılmasına təkan
verdiyini dedi.  

Baş leytenant E.İbrahimov
komendant bölüyünün qabaqcıl
hərbi qulluqçularından çavuş
Səfxan Muradov, baş əsgərlər
Gündüz Aslanlı, Süleyman Zey-
nalov və əsgər İslam Quluzadə-
nin adlarını çəkərək, onların
yoldaşlarına nümunə olduqla-
rını qeyd etdi. 

kapitan Xədicə Hacızadə

ŞƏXSİ  HEYƏTİN  MƏNƏVİ-PSİXOLOJİ  DURUMU  YÜKSƏKDİR  VƏ  VERİLƏN
TAPŞIRIQLARI  UĞURLA  YERİNƏ  YETİRMƏYƏ  QADİRDİR

NÜMUNƏVİ XİDMƏT

Xidməti-döyüş tapşırıqlarının uğurla
icrasında rabitəçilərin rolu əvəzolunmaz-
dır. Daxili Qoşunların rabitə sistemi daim
müasirləşir və daha da təkmilləşir. Bu
sistemin idarə olunmasında peşəkar
rabitəçilərimizin rolu böyükdür. 

Daxili Qoşunların Ali Hərbi Məktəbin-
də tədris prosesinin təminatı bölüyünün
rabitə taqımında manqa komandiri intiza-
mı, nümunəvi xidmətilə seçilən müddətli
həqiqi hərbi xidmət hərbi qulluqçusu kiçik
çavuş Fərid Məmmədli bacarıqlı rabitəçi-
lərdən biridir. Ali Hərbi Məktəbin rabitə
xidmətinin rəisi kapitan Elşad Mövsümov
tərəfindən müsbət xarakterizə olunan
hərbi qulluqçumuz xidməti vəzifələri-
nə vicdanlı münasibətilə şəxsi heyətə
nümunədir.

Kiçik çavuş F.Məmmədli 2002-ci il
fevralın 9-da Lerik rayonunun Biləvər
kəndində anadan olub. Orta təhsilini Bi-
ləvər kəndindəki Cəbrayıl Ağayev adına
tam orta məktəbdə alıb. 2020-ci ilin ok-
tyabr ayından hərbi xidmətdədir.

25032 saylı hərbi hissədə rabitəçi
mütəxəssis ixtisasına yiyələnən hərbi
qulluqçumuz Ali Hərbi Məktəbdə xidmətə
başladığı ilk gündən verilən tapşırıqların
icrasına məsuliyyətlə yanaşaraq, bir çox
müsbət keyfiyyəti ilə yoldaşlarından fərq-
lənməyi bacarıb. Bölüyün rabitə taqımın-
da qısa zaman ərzində qazandığı hör-
mətə, eləcə də yüksək icraçılığına və in-
tizamına görə manqa komandiri vəzifə-
sinə irəli çəkilib. 2021-ci il iyun ayının 4-də
ona “kiçik çavuş” hərbi rütbəsi verilib. 

Tabeliyində olan şəxsi heyətin təlim-
tərbiyəsinə, hərbi intizamına və mənəvi
vəziyyətinə, sıra hazırlığına, zahiri görkə-
minin səliqəsinə nəzarət edir. Manqa ko-
mandiri kimi tələbkar olmasına baxmaya-
raq, eyni zamanda, hərbi qulluqçuların
qayğısına qalır, xidmətə yeni qəbul olun-
muş əsgərlərdə dözümlülük, cəsarətlilik

kimi xüsusiyyətlərin formalaşması üçün
səy göstərir. 

Ali Hərbi Məktəbdə tədris prosesinin
təminatı bölüyünün rabitə taqımının ko-
mandiri leytenant Xəyal Vəliyev Fəridin
rabitə vasitələrinin taktiki-texniki xüsusiy-
yətlərini mükəmməl bildiyini və düzgün
istismarını bacardığını söylədi:  “Bir söz-
lə, rabitə taqımının ən hazırlıqlı və fəal
rabitəçilərindəndir. Həmçinin, o, məşğə-
lələr zamanı rabitəçi peşəsinin sirlərinə
dərindən yiyələnməyə, komandirlərdən
öyrəndiklərini tabeliyində olan şəxsi he-
yətə öyrətməyə çalışır”.

O, məktəb rəisinin əmrinə əsasən iki-
həftəlik kurs keçdikdən sonra rabitə qov-
şağının döyüş postuna xidmətə cəlb
olunub.

Kiçik çavuş F.Məmmədli xidmətə cid-
di münasibətilə seçilir. Hərbi qulluqçumu-
zun idmana böyük marağı var, futbolu
çox sevir.

O, gələcək həyatını hərbi xidmətlə
bağlamaq istəyir, Daxili Qoşunlarda
müddətdən artıq həqiqi hərbi xidmətə
keçmək fikrindədir.

kapitan Sadıq Rəfiyev

MANQA KOMANDİRİ VƏZİFƏSİNƏ İRƏLİ 
ÇƏKİLƏN RABİTƏÇİ MÜTƏXƏSSİS

Səudiyyə Ərəbistanı Ukraynadan
“Kozak-5” zirehli avtomobilləri alıb

Ukraynanın “Practika” Elmi-İstehsalat
Birliyi (EİB) tərəfindən hazırlanan və is-
tehsal edilən “Kozak-5” zirehli avtomo-
billəri Səudiyyə Ərəbistanına ixrac edilib.

“Poliqon” xəbər verir ki, 2021-ci ildə
“Practika” EİB özəl şirkəti öz istehsalı
olan hərbi məhsulların tədarükü ilə bağlı
iki ixrac müqaviləsini yerinə yetirib. Yerli
iqlimə uyğunlaşdırılan “Kozak-5” zirehli
avtomobillərinin böyük partiyası artıq
Səudiyyə Ərəbistanına göndərilib.

Belarusda PUA-lar üçün aviasiya
məhvetmə vasitələri yaradılıb

Belarusun “Dəqiq Elektromexanika
Zavodu” Respublika İstehsalat Unitar
Müəssisəsinin fəaliyyətinin ən vacib

perspektivli sahələrindən biri də pilotsuz
uçuş aparatları (PUA) üçün aviasiya
məhvetmə vasitələrinin yaradılmasıdır.
“Poliqon” xəbər verir ki, Belarus Dövlət
Hərbi-Sənaye Komitəsinin mətbuat xid-
mətinin yaydığı məlumata görə, bu fəa-
liyyət sahəsinin inkişafı çərçivəsində,
zavodun mütəxəssisləri təşəbbüs əsasın-
da PUA-lar üçün kiçikölçülü idarəolunan
süzən UPAB-08 və korrektə olunan
KAB-05 aviasiya bombalarını hazırla-
yıblar. 

UPAB-08 və KAB-05 kiçikölçülü ida-
rəolunan aviasiya bombaları düşmənin
canlı qüvvəsini, avtomobillərini, zirehli
maşınlarını, raket qurğularını, hava hü-
cumundan müdafiə sisteminin element-
lərini və idarəetmə məntəqələrini, həm-
çinin, hərbi və sənaye infrastrukturunun
digər elementlərini məhv etmək üçün tə-
yin edilib.

HƏRBİ XƏBƏRLƏR .YENİLİKLƏR .

Yüksək döyüş hazırlığını
qoruyub saxlayan 99713 saylı
hərbi hissənin komandanlığı-
nın xüsusi diqqət yetirdiyi sa-
hələrdən biri şəxsi heyətin key-
fiyyətli və kalorili qidalanma-
sıdır. Hərbi hissə komandan-
lığının daima nəzarətində olan
əsgər yeməkxanasında bişi-
rilən xörəklərin keyfiyyəti mü-
vafiq tələblərə tam cavab verir.
Orada olarkən yeməkxanadakı
səliqə-sahman və gigiyenik
qaydaların gözlənilməsi diqqə-
timi cəlb etdi. Əsasən də bu
gün pandemiya şəraitində olan
ölkəmizdə hərbi hissənin şəxsi
heyətinin virusdan qorunmaq
üçün karantin rejiminə əməl
etməsi təqdirəlayiq haldır. Belə
ki, yeməkxanada görülən bir
sıra vacib tədbirlərlə yanaşı,
hərbi qulluqçular arasında sosial
məsafənin saxlanılması, mas-
kalardan və dezinfeksiyaedici
məhlullardan istifadə edilməsi

hərbi hissə komandanlığının
sözügedən məsələyə ciddi nə-
zarətinin nəticəsidir. 

Yeməkxanada quraşdırılan
menyu monitorunda gün ərzin-
də bişirilən xörəklərin siyahısı
şəxsi heyətə çatdırılır. Sözsüz

ki, hərbi qulluqçuların belə tə-
miz şəraitdə qidalanmaları on-
lara göstərilən diqqət və qay-
ğının təzahürüdür. 

Bu sahədə görülən işlərdə
böyük zəhməti olan hərbi his-
sənin ərzaq xidmətinin rəisinin

vəzifəsini icra edən kapitan
Ruslan Qurbanov şəxsi heyə-
tin qida rasionundan danışar-
kən bildirdi ki, əsasən milli
mətbəximizin ləziz xörəklərinə
üstünlük verilir. O, şəxsi heyə-
tin qidalanmasının daxili işlər
nazirinin müvafiq əmrinin tə-
ləbləri əsasında təşkil olundu-
ğunu söylədi. 

Onun sözlərinə görə, qida-
ların keyfiyyətli hazırlanması
daxili qoşunlar komandanlığı-
nın qarşıya qoyduğu vacib tə-
ləblərdəndir. Bu məqsədlə,
aidiyyəti kurs keçmiş əsgər aş-
pazlarla bərabər, işçi qadınla-
rın əməyindən də istifadə olu-
nur. Ərzaq xidmətinin rəisi on-
ların öz vəzifələrinin öhdəsin-
dən layiqincə gəldiklərini, qida-
ların tələb olunan keyfiyyətdə
hazırlandığını nəzərə çatdırdı.

baş leytenant 
Nigar Ağayeva

Daxili Qoşunların komandanlığı polkovnik-leytenant Namiq Zeynalova
anasının vəfatından kədərləndiyini bildirir və dərin hüznlə başsağlığı verir.

Daxili Qoşunların komandanlığı mayor Kamran Məmmədova anasının
vəfatından kədərləndiyini bildirir və dərin hüznlə başsağlığı verir.

Daxili Qoşunların Veteranlar şurası ehtiyatda olan mayor İlham Rzayevin
vəfatından kədərləndiyini bildirir və mərhumun ailəsinə dərin hüznlə başsağlığı
verir.

25033 saylı hərbi hissənin komandanlığı baş leytenant Cəmşid Əsədova
anasının vəfatından kədərləndiyini bildirir və dərin hüznlə başsağlığı verir.

Nümunəvi göstərici hərbi orkestrin şəxsi heyəti gizir Rahilə Əliyevaya atasının
vəfatından kədərləndiyini bildirir və dərin hüznlə başsağlığı verir. 

ƏSGƏR YEMƏKXANASINDA MİLLİ
XÖRƏKLƏRƏ ÜSTÜNLÜK VERİLİR

